
BOSHLANG‘ICH SINF 
O‘QUVCHILARINING NUTQIY 
KOMPETENSIYALARINI 
RIVOJLANTIRISHNING 
PEDAGOGIK-PSIXOLOGIK 
XUSUSIYATLARI
Shaxnoza Allaberganova
Buxoro davlat universiteti tadqiqotchisi

Annotatsiya: Boshlang‘ich sinf o‘quvchilarining nutqiy kompetensiyalarini rivojlantirishning pedagogik-psixologik xusu­
siyatlari nutq va tafakkur rivojlanishining o‘zaro bog‘liqligi hamda ularni takomillashtirish mexanizmlarini aniqlash bilan 
tavsiflanadi. Nutq va tafakkurni rivojlantirish texnologiyalarini takomillashtirish, shuningdek, motivatsion hamda kommu­
nikativ-kognitiv yondashuvlar asosida o‘quvchilarning nutqiy faoliyatini shakllantirish masalalari yoritilgan. Nutqiy kompe­
tensiyani rivojlantirish jarayonida ijodiy fikrlash, muloqot madaniyati va til birliklaridan samarali foydalanishning ahamiyati 
asoslab berilgan.

Kalit so‘zlar: nutq, tafakkur, boshlang‘ich sinf, nutq va tafakkur uyg‘unligi, nutq o‘stirish, nutqiy kompetensiya, ijodiy 
tafakkur, muloqot, leksikologiya, leksik-semantik birliklar, uyadosh so‘zlar, poetik so‘zlar.
Abstract: Pedagogical-psychological features of developing speech competencies in primary school students are char­
acterized by identifying the relationship between speech and thinking development, as well as determining mechanisms 
for their improvement. Issues related to enhancing technologies for speech and thinking development and forming stu­
dents’ speech activities based on motivational and communicative-cognitive approaches are considered. The importance 
of creative thinking, communication culture, and effective use of linguistic units in the process of developing speech 
competence is substantiated.

Key words: speech, thinking, primary school, harmony of speech and thinking, speech development, speech compe­
tence, creative thinking, communication, lexicology, lexical-semantic units, cognate words, poetic words.
Аннотация: Педагогико-психологические особенности развития речевых компетенций учащихся начальных 
классов характеризуются выявлением взаимосвязи между развитием речи и мышления, а также определением 
механизмов их совершенствования. Рассматриваются вопросы совершенствования технологий развития речи и 
мышления, а также формирования речевой деятельности на основе мотивационного и коммуникативно-когнитив­
ного подходов. Обосновывается значимость развития творческого мышления, культуры общения и эффективного 
использования языковых средств в процессе формирования речевой компетенции.

Ключевые слова: речь, мышление, начальный класс, гармония речи и мышления, развитие речи, речевая ком­
петенция, творческое мышление, общение, лексикология, лексико-семантические единицы, однокоренные слова, 
поэтические слова.

KIRISH
Zamonaviy ta’lim tizimida boshlang‘ich sinf o‘quvchilarining nutqiy kompetensiyalarini rivojlantirish muhim 

pedagogik vazifalardan biri hisoblanadi. Nutq va tafakkurning o‘zaro uyg‘un rivojlanishi o‘quvchilarning 
mustaqil fikrlashi, muloqot madaniyati hamda ijodiy salohiyatini shakllantirishda muhim ahamiyat kasb etadi. 
Shu jihatdan boshlang‘ich ta’lim jarayonida o‘quvchilarning nutqiy faoliyatini pedagogik-psixologik yonda­
shuvlar asosida rivojlantirish, nutq o‘stirish texnologiyalarini takomillashtirish va samarali metodlardan foyda­
lanish dolzarb masalalardan biri sanaladi.

MAVZUGA OID ADABIYOTLAR SHARHI
Nutq hamda tafakkurni rivojlantirish texnologiyalarini takomillashtirish orqali, motivatsion va kommunika­

tiv-kognitiv yondashuv asosida o‘quvchilar imkoniyatlarini oshirish borasidagi tadqiqotlar yoritilgan adabi­
yotlar ko‘rib chiqildi. Xususan, J. Musayevning “O‘quvchilarni mustaqil fikrlash salohiyatini rivojlantirish”, 

S.  Matchonov va X. G‘ulomovalarning “Nutq madaniyati”, Z. Nishonovaning “Mustaqil fikrlashga o‘rgatish”, 
D. Nurkeldiyevaning “Tafakkur nutqdan boshlanadi”, Z.I. Romanovskayaning “Razvitiye rechi i myshleniya v 
sisteme obucheniya akademika” kabi ilmiy tadqiqot materiallaridan unumli foydalanildi.

TADQIQOT METODOLOGIYASI
O‘zbekiston Prezidenti Sh. Mirziyoyevning “Qonun ustuvorligi va inson manfaatlarini ta’minlash – yurt 

taraqqiyoti va xalq farovonligi garovi” mavzusidagi O‘zbekiston Respublikasi Konstitutsiyasi qabul qilinganining 
24-yilligiga bag‘ishlangan tantanali marosimdagi ma’ruzasi mavzuni yoritishda metodologik asos bo‘lib xizmat 
qildi. Prezident nutqida yurt kelajagi va xalq farovonligining yuksalishi hamda qonun ustuvorligini ta’minlash 
orqali inson manfaatlarini kengaytirish, keyingi avlodga yorug‘ kelajak qoldirish masalalari muhim o‘rin tutadi.

O‘zbekiston Respublikasining 2020-yil 23-sentabrdagi “Ta’lim to‘g‘risida”gi O‘RQ-637-son1 Qonunida ham 
ta’lim sohasidagi davlat siyosatining asosiy prinsiplari sifatida ta’limning uzluksizligi va izchilligi, davlat ta’lim 
standartlari doirasida ta’lim olish qayd etilgan bo‘lsa-da, kuzatishlar boshlang‘ich ta’lim ona tili darslarida o‘qu­
vchilarning nutq va tafakkurini rivojlantirish bo‘yicha so‘z va iboralar ustida ishlashning mazmuni va shakllarida 
uzviylik hamda uzluksizlik ta’minlanmaganligini, leksik-grammatik mashqlar bir tizim sifatida mukammallik kasb 
etmaganligini ko‘rsatdi. Bu holat ona tili darsliklarining savol-topshiriqlarida ham, metodik qo‘llanmalarda ham, 
o‘qituvchilar faoliyatida ham yaqqol namoyon bo‘ldi.

Ona tilidan didaktik materiallar o‘ta darajada kam bo‘lib, mavjud materiallarni ham mazmunan talab dara­
jasida yaratilgan deb bo‘lmaydi. O‘qitish usullarining to‘g‘ri belgilanmaganligi, ona tilini o‘qitishda darslikdagi 
mashq shartlarinigina bajarish, shuningdek, nutq o‘stirish va mantiqiy tafakkur ko‘nikmalarini rivojlantirish 
bo‘yicha ishlar talab darajasida amalga oshirilmasligi o‘quvchilarning tilni amaliy o‘zlashtirishiga salbiy ta’sir 
etmoqda. Boshlang‘ich sinf o‘qituvchilarining kasbiy saviyasining pastligi, qolaversa, darslarga alohida tayyor­
garlik ko‘rilmasligi tufayli ona tilini o‘qitish darajasi jahon standartlari talablariga javob bera olmasligini inkor etib 
bo‘lmaydi.

TAHLIL VA NATIJALAR
Kadrlar tayyorlash milliy dasturida ta’lim oluvchilarni ma’naviy-axloqiy tarbiyalash, ma’rifiy ishlarning sama­

rali shakllari hamda uslublarini ishlab chiqish va joriy etish vazifalari aniq-ravshan belgilab berilganligiga hamda 
boshlang‘ich ta’lim uzluksiz ta’limning keyingi bosqichlari uchun mustahkam zamin yaratishiga qaramasdan, til 
ta’limida tafakkurni rivojlantiruvchi aqliy faoliyatning analiz-sintez, taqqoslash, aniqlash, umumlashtirish, dalil­
lash va xulosalash kabi usullariga e’tiborsizlik til va tafakkur uyg‘unligiga erishishning og‘riqli nuqtalaridandir. 
Holbuki, o‘quvchilar mazkur usullar yordamida ifodalanayotgan nutqni gaplarga, gaplarni so‘zlarga, so‘zlarni 
bo‘g‘in va tovushlarga ajratadi, bu elementlar asosida so‘z haqida bir butun tasavvurga ega bo‘ladi.

Kuzatishlar boshlang‘ich sinflarning ona tili darsliklariga kiritiladigan mashq materiallarini quyidagi mezonlar 
asosida tanlash ijobiy natijalar berishini ko‘rsatdi:

•	 mashq materiallarining bog‘lanishli matn xarakterida bo‘lishi;

•	 o‘rganilayotgan til bilimini o‘zlashtirishni ta’minlashi va mustahkamlashi;

•	 o‘quvchilar hayoti bilan bog‘liq va yoshiga mos bo‘lishi;

•	 davr taraqqiyotini o‘zida aks ettirishi;

•	 ta’limning shu bosqichida o‘qitiladigan fanlar bilan bog‘lanishi.

Muammo yuzasidan olib borilgan kuzatishlar o‘qituvchilarning dars rejasi va konspektlarida mashq shart­
larini bajarishdan nariga o‘tilmayotganligi, ma’nosi izohlanadigan so‘zlar izohi aks etmayotganligi, savol-top­
shiriqlarda so‘zlarning ma’no qirralari ustida ishlashga e’tibor berilmayotganligini ko‘rsatdi.

Bizningcha, boshlang‘ich ta’limda o‘quvchilarga leksikologiya yuzasidan elementar tarzda nazariy bilimlar 
mazmuni belgilab berilmaganligi yuqoridagi kabi kamchiliklarning yuzaga kelishiga sabab bo‘lmoqda.

Nutqqa muloqot vositasi sifatida qo‘yiladigan aniqlik, tushunarlilik, obrazlilik, emotsionallik, birinchi 
navbatda, nutq leksikasiga bog‘liqdir.

Mantiqiy fikrlashning dastlabki usuli tahlildir. Til hodisalarini tahlil qila olish ko‘nikmasi maktabgacha davr­
danoq shakllana boshlaydi. Boshlang‘ich sinflardan boshlab dastur asosida rivojlanib boradi.

Til ta’limida tahlil bilan sintez chambarchas bog‘langan bo‘lsa-da, mashq matnlari tahlili asosida o‘zlashti­
riladigan bilimlarni umumlashtirish o‘quvchilar uchun ancha qiyinchilik tug‘diradi. Sintez ta’lim amaliyotida kam 
uchraydi. Chunki mantiqiy tahlil, odatda, alohida emas, balki boshqa o‘quv-biluv faoliyatining (umumlashtirish, 

1	 O‘zbekiston Respublikasining 2020-yil 23-sentabrdagi “Ta’lim to‘g‘risida”gi O‘RQ-637-son Qonuni: https://lex.uz/docs/-5013007 

tasniflash, tizimlashtirish, xulosalarni shakllantirish) tarkibiy qismi sifatida amalga oshiriladi. Tahlil va sintezning 
birlashtirilishi tushunchalarni ta’riflashda asos bo‘lib xizmat qiladi.

Savod o‘rgatish davrida o‘quvchilar “Alifbe” darsligidagi matnlarni o‘qishdan oldin rasmlarni kuzatadilar, 
tasvirlangan narsa, hodisa va holatlar yuzasidan muayyan tasavvurga ega bo‘ladilar. So‘ng o‘qituvchi ularga 
rasm asosida gap yoki kichik hikoya tuzish topshirig‘ini beradi.

Matn mazmuni yuzasidan beriladigan savollar o‘quvchilarning mantiqiy tafakkur ko‘nikmasini rivojlantiradi, 
o‘qishga bo‘lgan diqqati va kuzatuvchanligini oshiradi. Mazmun mohiyatiga ko‘ra “Alifbe”dagi matnlar hamda 
narsa-predmetlar tasvirlangan rasmlar savod o‘rgatish davrida o‘quvchilarning nutqini boyitish manbai sanaladi.

Ko‘pgina so‘zlar nafaqat savod o‘rgatish darslarida, balki boshqa fan darslarida ham takrorlanadi va 
mustahkamlanadi. Shuning uchun nutq o‘stirish mashg‘ulotlari o‘quvchilar leksikasini boyitishiga ko‘ra matem­
atika, tasviriy san’at, mehnat, atrofimizdagi olam kabi boshqa fanlar bilan o‘zaro bog‘liq bo‘lganligi sababli so‘z 
va so‘z birikmalari miqdorini bir necha marotaba ko‘paytirish lozim deb hisoblaymiz. 

ajriba-sinov ishlari jarayonida savod o‘rgatish davrida bir darsda o‘quvchilarning og‘zaki nutqiga kiritish 
belgilangan 3–5 ta so‘z o‘rniga 6–7 ta so‘zni tavsiya qilish ijobiy samara berishi kuzatildi. Bu borada sama­
radorlikka erishish uchun barcha fan darslarida takrorlash tizimini ishlab chiqish lozim. Kuzatishlar predmet­
lararo aloqa 2-yarim yillikda o‘quvchilarni ona tilini o‘rganishga intensiv tayyorlashga, dasturda ko‘zda tutilgan 
bilimlarni muvaffaqiyatli o‘zlashtirishga zamin yaratishini ko‘rsatdi.

Boshlang‘ich sinflarning ona tili darsliklari tahlili mashq shartlarida leksik-semantik xarakterdagi topshiriqlar 
juda kam berilganligini ko‘rsatdi. Jamiyat taraqqiyoti o‘quvchilar shaxsiga, tushunchasi va dunyoqarashiga ta’sir 
ko‘rsatishini hamda nutqi va tafakkurini rivojlantirib borishini hisobga olgan holda ona tili darsliklaridagi o‘quv 
matnlari va leksik-semantik topshiriqlarni takomillashtirib borish ta’lim samaradorligiga xizmat qiladi.

XULOSA VA NATIJALAR
O‘quvchilar nutqini o‘stirishda nutq va tafakkur uyg‘unligiga erishishning ilmiy-nazariy asoslari, nutq ustida 

ishlashning hozirgi holati, unga qo‘yiladigan ilmiy-metodik va didaktik talablar xususida so‘z yuritilgan. Nutq 
o‘stirishda til va tafakkur uyg‘unligida uzluksiz ta’lim tizimida til va nutqni farqlab o‘rganish, ona tili darslarida 
nutq hamda ijodiy tafakkur integratsiyasini ta’minlovchi bilim, ko‘nikma va malakalarni shakllantirish, nutqiy 
bilim, ko‘nikma va malakalarni uzviylik hamda uzluksizlikda, ona tili sathlariaro aloqadorlikda izchil rivojlantirish 
masalalari muhim o‘rin tutadi.

Boshlang‘ich sinflar ona tili ta’limining bosh vazifasi turli usul va mazmunda tashkil etiladigan mash­
qlar yordamida o‘quvchilarning nutqi va tafakkurini rivojlantirishga qaratiladi. O‘quvchilar nutqini so‘zlar bilan 
boyitish o‘qituvchidan qo‘shimcha o‘quv topshiriqlarini ishlab chiqish va ularni samarali metod hamda usullar 
orqali amaliyotga tatbiq etishni talab etadi. O‘quvchilarning adabiy tilni egallashlari va nutqini boyitishda badiiy 
adabiyot namunalariga tayanish, matndagi so‘zlarning ma’nosi, ma’nodosh so‘zlar, qarama-qarshi ma’noli 
so‘zlar, uyadosh so‘zlar, ko‘p ma’noli so‘zlar, poetik so‘zlar ustida ishlash, ularning uslubiy vazifasini aniqlash, 
nutqda qo‘llanadigan ta’lim metodlaridan foydalanish bo‘yicha yo‘l-yo‘riqlar ishlab chiqish ona tili o‘qitish meto­
dikasi oldidagi dolzarb vazifalardandir.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

